
     R  E  P U  B  L  I  K  A    E   S  H  Q  I  P  Ë  R  I  S  Ë
  KËSHILLI BASHKIAK

V E N D I M 
Nr.​​​​ 7, datë 25.1.2023
“PËR DISA SHTESA DHE NDRYSHIME NË VENDIMIN NR. 10 DATË 05.02.2020 “PËR MIRATIMIN E PROCEDURAVE PËR ZBATIMIN E PROGRAMIT  SOCIAL TË STREHIMIT ‘SUBVENCIONIMI I QIRASË””
Në mbështetje të pikës 2, të nenit 113 të Kushtetutës së Republikës së Shqipërisë,  nenit 8, pika 2, nenit 9, pika 1, nënpika 1.1, shkronja “b”, nenit 24, nenit 54 shkronja “k”, nenit 55, pikat 2 dhe 6, të ligjit nr. 139/2015, “Për vetëqeverisjen vendore”, të ndryshuar, nenit 113, të ligjit nr. 44/2015, “Kodi i Procedurave Administrative i Republikës së Shqipërisë”, ligjit nr. 22/2018, “Për strehimin social”, vendimit nr. 361 datë 29.05.2019 “Për përcaktimin e procedurave të zhvendosjes së individëve/familjeve nga vendbanimi i tyre i strehimit, në rastet e parashikuara në ligj dhe bashkëpunimit institucional”, vendimit nr. 362, datë 29.05.2019 të Këshillit të Ministrave “Për  kriteret e dhënies së subvencionit të qirasë për kategoritë që gëzojnë përparësi në subvencionimin e qirasë në tregun e lirë”, vendimit nr. 384, datë 12.06.2019, të Këshillit të Ministrave “Për përcaktimin e dokumentacionit për të përfituar strehim sipas çdo programi social të strehimit dhe të afateve e të procedurave të miratimit nga organet e vetëqeverisjes vendore”, vendimit nr.301, datë 15.4.2020 të Këshillit të Ministrave “Për normat e strehimit, si dhe kushtet e standardet për banesat sociale me qira që blihen në treg dhe banesat me kosto të ulët”, vendimit nr.166, datë 24.12.2021, të Këshillit Bashkiak “Për miratimin e programit buxhetor afatmesëm 2022-2024 dhe detajimin e buxhetit të Bashkisë së Tiranës për vitin 2022”, të ndryshuar, si dhe në vijim të memos nr. prot. 44211, datë 15.12.2022 të Drejtorisë së Përgjithshme të Shërbimeve Sociale, me propozim të Kryetarit të Bashkisë, Këshilli Bashkiak, 
V E N D O S I :

Në udhëzuesin bashkëlidhur vendimit nr.10, datë 05.02.2020, të Këshillit Bashkiak “Për miratimin e procedurave për zbatimin e programit social të strehimit “Subvencionimi i qirasë”, bëhen ndryshimet dhe shtesat si më poshtë:
1. Në pikën 3, “Seleksionimi i kërkesave nga Drejtoria e Strehimit Social”, të fazës së parë të aplikimit për të përfituar nga programi i subvencionit të qirasë, pas paragrafit të dytë shtohet paragrafi me përmbajtjen si më poshtë:

Afati i lidhjes së kontratës së qirasë nuk mund të jetë më i shkurtër se 1 vit. Në rastet kur kontrata e qirasë përfundon përpara afatit të vlefshmërisë së vendimit të Këshillit Bashkiak, subjekti përfitues duhet të dorëzojë kontratën e re brenda 2-muajve nga data e përfundimit të kontratës së qirasë së mëparshme, në të kundërt humbet të drejtën për të përfituar.

2. Në paragrafin e fundit, të pikës 1, të fazës së dytë të aplikimit, togfjalëshi “jo më vonë se 3 muaj nga data e përcaktuar për mbledhjen e komisionit të Strehimit” zëvendësohet me togfjalëshin “jo më vonë se 3 (tre) muaj nga data e lëshimit të tyre nga institucioni përkatës”.
3. Aneksi nr. 1, “Format Tip i Aktit të Verifikimit në Banesë” shtohet në vendimit nr. 10, datë 5.02.2020 të Këshillit Bashkiak “Për miratimin e procedurave për zbatimin e programit social të strehimit “Subvencioni i qirasë”. 
4. Pas pikës 1.1 Faza e parë e aplikimit pranë Njësive Administrative/Lagjeve, shtohet paragrafi me përmbajtjen si më poshtë:
Vlerësimi social ekonomik i cili shoqërohet me akt konstatimin në banesë kryhet dhe nënshkruhet nga të paktën 3 punonjës të Njësive Administrative/Lagjeve përkatëse të cilët bëjnë verifikimin në vend të ekzistencës së banesës, kushteve të banimit dhe qirasë që ofron qiradhënësi. Ky akt konstatimi nënshkruhet nga grupi i punës si edhe nga aplikanti/përfituesi. Kur ky i fundit refuzon të nënshkruajë, ky fakt pasqyrohet në akt konstatim. Në rastet kur vërtetohet se aplikanti/përfituesi nuk jeton në banesë ose banesa nuk përmbush kushtet, punonjësi mban një procesverbal për këtë fakt dhe nuk vijon me plotësimin e fazës së parë të aplikimit. Për ato familje/individë që paraqesin kontratë të lidhur më të afërm të shkallës së parë dhe të dytë, verifikimi të bëhet në terren në banesën respektive, nga Njësia Administrative duke mbajtur edhe një proceverbal i cili nëshkruhet nga palët. Kur aplikuesi/përfituesi refuzon të nënshkruajë ky fakt pasqyrohet në procesverbal.  Në rast se pas kontrollit, banesa e parashikuar në kontratë rezulton në kushtet e mbipopullimit sipas normave të strehimit në fuqi, pra në këtë banesë jetojnë dhe të afërmit e tjerë (pronarë të banesës), rrjedhimisht Njësia Administrative njofton individin/familjen që të gjejë një banesë tjetër dhe nuk vijon me plotësimin e fazës së parë.
“Në rast se objekti i kontratës së qirasë ndodhet në territorin e një njësie administrative të ndryshme Njësia Administrative/Lagjia ku aplikanti figuron i regjistruar i kërkon zyrtarisht Njësisë Administrative/Lagjes sipas kontratës së qirasë në fuqi të koordinojnë  me qëllim kryerjen e vlerësimit social ekonomik dhe aktin e verifikimit në banesë. Vlerësimi social ekonomik dhe akti i konstatimit në banesë, ruhet në arkivën e të dyja njësive administrative përkatëse. Pas përfundimit të kësaj procedure, Njësia Administrative/Lagjia përkatëse ku aplikanti figuron i regjistruar, përcjell fazën e parë të aplikimit pranë Drejtorisë së Strehimit Social.

5. Pas pikës 6 “Miratimi i listave përfundimtare në Këshillin Bashkiak”, shtohet paragrafi si më poshtë:
Nëse përfituesi ndryshon kontratë qiraje përgjatë afatit 1 vjeçar të miratuar me vendim të Këshillit Bashkiak, e depoziton atë brenda 2 muajsh dhe pagesa do të lëvrohet vetëm pasi të kryhet verifikimi në banesë nga Njësitë Administrative sipas Aneksit nr. 1 dhe Aneksit nr. 2 bashkëlidhur këtij Udhëzuesi. 
6. Në pikën 9, shtohet fjalia si më poshtë:

Njësitë Administrative/Lagjet monitorojnë pagesën e qirasë për familjet përfituese, si dhe njoftojnë menjëherë Drejtorinë e Strehimit Social për ndërprerjen e pagesës në rastet kur nuk plotësojnë kushtet ligjore për të përfituar.
7. Ngarkohen kryetari i Bashkisë, Drejtoria e Përgjithshme e Shërbimeve Sociale, Drejtoria e Përgjithshme e Menaxhimit Financiar, Drejtoria e Përgjithshme për Marrëdhëniet me Publikun dhe Jashtë, Njësitë Administrative dhe Lagjet e Bashkisë Tiranë, për zbatimin e këtij vendimi.
Ky vendim hyn në fuqi sipas përcaktimeve të pikës 6, të nenit 55, të ligjit nr. 139/2015, “Për vetëqeverisjen vendore”, të ndryshuar.

